
Pou Piblikasyon Imedyat: 2 me 2013 

GOUVÈNÈ CUOMO ANONSE NOUVO PWOGRAM POU PWOTEJE VIKTIM OURAGAN SANDY YO KONT 

GWO OGMANTASYON NAN PEMAN PRÈ IPOTEKÈ YO 

 

Fannie Mae ak Freddie Mac Bay Repons pou Demann Gouvènè a epi yo Devwale Nouvo Pwogram 

Sekou k ap Bese Peman Prè Ipotekè yo pou Viktim Sandy yo. 

 

Jodi a, Gouvènè Andrew M. Cuomo te anonse Fannie Mae ak Freddie Mac – pou reponn yon demann 

Administrasyon Cuomo a - devwale yon nouvo pwograme sekou nan prè ipotekè pou pwoteje viktim 

Sipè-Ouragan Sandy kont gwo ogmantasyon nan peman prè ipotekè yo.  

 

Viktim Sandy ki te resevwa tolerans yo ap kalifye pou yon pwogram sekou espesyal nan prè ipotekè k ap 

pèmèt pwopriyetè kay yo diminye peman yo chak mwa pou evite gwo ogmantasyon toudenkou nan 

peman yo. Gid Fannie ak Freddie genyen anvan kapab lakòz yon fanmi nòmal fòse fè yon peman final 

sou prè ipotekè yo pou plis pase $6.000 dola oswa sa ap lakòz fanmi yo wè yon reta peman chak mwa 

pou plis pase $500 dola oswa 50 pousan. Men, fanmi nòmal k ap patisipe nan nouvo pwogram sa a pa ta 

sèlman evite yon ogmantasyon nan peman an, men tou yo kapab wè yon rediksyon ki plis pase $200 nan 

peman prè ipotekè yo chak mwa nan nivo anvan ouragan an.  

 

Gouvènè Cuomo di konsa, “Mwen bat bravo pou Fannie Mae, Freddie Mac, ak Ajans Federal Finans 

Lojman poutèt yo aji vit ak devwale nouvo pwogram sa a pou pwoteje viktim Sandy yo kont ogmantasyon 

toudenkou nan peman prè ipotekè yo. Distribisyon sekou anplis sa a enpòtan pou ede asire viktim Sandy 

yo kapab kontinye rebati ak retounen nan aktivite yo apre gwo domaj tanpèt terib sa a.” 

 

Benjamin M. Lawsky, Sipè-Entandan Sèvis Finans, di konsa, “Fannie Mae ak Freddie Mac fè sa ki bon lè 

yo bay repons pou demann Gouvènè Cuomo ak lè yo devwale nouvo pwogram sa a pou pwoteje viktim 

Sandy yo. Li enpòtan pou Fannie ak Freddie swiv fè swivi kounye a sou angajman yo lè yo pibliye 

enstriksyon aklè pou bank yo ak ajans rekouvreman prè ipotekè yo pou yo aplike nouvo pwogram sa a 

prese-prese yon fason pou okenn viktim Sandy pa jwenn yo bloke nan fòmalite epitou pou yo pa frape 

avèk yon ogmantasyon toudenkou nan peman yo.” 

Mwa pase a, Sipè-Entandan Sèvis Finansye a, Benjamin M. Lawsky te voye lèt ba direktè jeneral Fannie 

Mae ak Freddie Mac – ak ba kontwolè yo, FHFA – pou ankouraje yo pou abòde gid restriksyon ki kapab 

frape viktim Sandy yo avèk gwo ogmantasyon nan peman prè ipotekè yo.  

 

Kòm repons, FHFA, Fannie Mae, ak Freddie Mac te kominike avèk DFS pou fè konnen yon pwogram 

espesyal sekou sou prè ipotekè pral disponib pou viktim Sandy ki gen prè ipotekè Fannie oswa Freddie ki 

te ajou nan peman prè ipotekè yo anvan tanpèt la. Pami lòt dispozisyon yo, pwogram nan ap bese to 

enterè pwopriyetè kay yo a apeprè 4 pousan, l ap pwolonje dire prè ipotekè a, epitou l ap bay plis 

tolerans pou pwopriyetè kay yo ki gen anpil reta nan prè ipotekè yo (ki dwe plis lajan sou prè yo pase 

valè machann kay yo). Fannie Mae ak Freddie Mac sipòte plis pase 65 pousan prè ipotekè nan New York.  

 

Menmsi nouvo pwogram sa a bay sekou enpòtan pou viktim Sandy yo, Administrasyon Cuomo kontinye 

kwè pwopriyetè kay ki afekte yo ta dwe gen lòt chwa tou pou ranbouse sekou tolerans yo nan fen dire prè 

ipotekè yo. Chwa siplemantè sa a ta ede moun ki dwe lajan ki pa gen mwayen pou peye ogmantasyon nan 

peman yo, men ki pa vle kòmanse yon nouvo dire prè ipotekè. Administrasyon Cuomo ap kontinye travay 

avèk FHFA, Fannie Mae, ak Freddie Mac sou pwoblèm sa a yon fason pou viktim Sandy yo jwenn plis sipò 

ak fleksibilite pandan y ap rebati ak retounen nan aktivite yo apre gwo ouragan sa a.  

 

Administrasyon Cuomo te travay di pou diminye fòmalite pou pwopriyetè kay ki afekte nan Sipè-

Ouragan Sandy. Semèn pase, sou demann Gouvènè Cuomo, Sipè-Entandan Lawsky te voye lèt ba FICO, 

TransUnion, Experian, Equifax, ak Consumer Data Industry Association (CDIA) pou mande yo pou yo pran 

devan vit pou pwoteje viktim Sandy yo kont mak nwa enjis sou eskò kredi yo si yo te rate peman akòz 

ouragan an.  

 

Yon ankèt DFS te fè jwenn anpil moun ki viktim tou nan Sipè-Ouragan Sandy ki resevwa chèk pou 

reklamasyon asirans yo nan yon pwoblèm yo pa prevwa: chèk yo bay an komen pou pwopriyetè kay yo 

ak bank oswa ajans prè ipotekè pwopriyetè kay yo, pou mande apwobasyon bank yo pou chèk la anvan 

pwopriyetè kay la ka jwenn lajan an. Nan mwa desanm 2012, Depatman Sèvis Finans ak bank prensipal 

yo te jwenn yon akò ki te amelyore sitiyasyon an lè yo fasilite distribisyon chèk yo davans pou 

pwopriyetè kay yo. Depatman an te voye lèt tou ba bank yo ak ajans rekouvreman prè ipotekè yo nan 

mwa fevriye 2013 pou pwopoze yon seri pi bon pratik pou ede jwenn sekou pou pwopriyetè kay yo pi 

vit. 

 

Menmsi pifò bank yo ak ajans rekouvreman yo te reponn pou chanjman sa yo ak chwazi ritm lan, DFS te 

fè yon lòt ankèt nan mwa mas 2013, epi li te idantifye dis bank ki gen pi grav estatistik ki konsène peman 

reklamasyon asirans yo ba viktim Sipè-Ouragan Sandy yo epi li te ankouraje yo pou yo fasilite 

debousman lajan an ba pwopriyetè kay ki afekte yo. Pou kounye a, Sipè-Entandan Lawsky yon fwa ankò 

te ankouraje bank yo ak ajans rekouvreman prè ipotekè yo pou mete anplas pi bon pratik DFS te sijere 

nan lèt li te voye bay yo nan mwa fevriye 2012.  

Men kèk nan pi bon pratik sa yo: 

 

1. Pibliye enfòmasyon yo aklè, ki fasil pou jwenn sou sitwèb yo ki dekri pwosedi ki obligatwa pou bay 

lajan an, bay kopi fòm ki obligatwa yo, epi bay lis enfòmasyon pou pran kontak dirèk pou reprezantan 

kliyan yo. 

2. Deziyen yon sèl pwen kontak pou pwopriyetè kay yo.  

3. Imedyatman bay tout lajan konpayi asirans yo deziyen kòm fon pou “ijans” oswa “avans”. 

4. Aksepte yo bay dokiman ki obligatwa yo nan faks oswa nan imèl. Faks ak imèl ki asosye avèk Ouragan 

Sandy ta dwe gen yon nimewo faks ak imèl apa ki deziyen pou fasilite pwosesis la. 

5. Diminye kantite dokiman obligatwa yo nèt pandan chak faz reparasyon an. 

6. Kenbe tout lajan asirans lan nan yon kont eskwo ki bay enterè pou avantaj pwopriyetè kay yo. 

7. Travay sou tout kourye yo nan jou yo resevwa yo.  

8. Depi yo resevwa dokiman ki ranpli yo, bay lajan an nan jou yo resevwa dokiman yo. 

9. Sizoka yo resevwa dokiman ki pa fin byen ranpli, fè pwopriyetè kay la konnen sa imedyatman avèk 

eksplikasyon ki detaye sou lòt egzijans yo. 

10. Pou bank ki gen filyal yo, aksepte dokiman yo epi apwouve chèk yo nan tout adrès filyal yo. 

11. Kote yo pa kapab bay lajan an pèsòn nan yon adrès filyal, repati lajan an nan transfè elektwonik 

oswa nan livrezon nan yon jou. 

12. Egzije enspeksyon sèlman si gid envestisè a egzije sa espesyalman. 

13. Kote enspeksyon obligatwa, deplwaye enspektè nan de (2) jou ki vini apre lè yo vin konnen demann 

pwopriyetè kay la pou enspeksyon an. 

14. Fè tout enspeksyon yo avèk depans ajans prè ipotekè a.  

15. Depi yo resevwa prèv ki montre pwopriyetè kay la ap chèche jwenn ranbousman pou lajan an 

sèlman ki deja depanse nan reparasyon kay la, bay chèk la oswa transfè elektwonik lan dirèkteman epi 

pou pwopriyetè kay la sèlman. 

16. Toujou gen ase anplwaye pou respekte tout pratik ki endike anwo a.  

